
Nomsa Mokoena



Dumelang! Lebitso la ka ke Pule. Ke tlilo le 
bolella hore ke itlhokomela jwang. Mme o re 
ho bohlokwa haholo ho rona ho hlokomela 
mebele ya rona.

Tseo re di jang le tseo re di nwang di 
bohlokwa. Bohlweki le ho hlakisa ho 
bohlokwa. Tseo re di aparang, le nako eo re 
e robalang, ke tsa bohlokwa le tsona.

Ke ja dijo tse matlafatsang jwalo ka meroho, 
ditholwana, mahe, outsu, nama ya kgoho le 
tlhapi.

Di-chips, dikuku, dibeskete, bohobe, le tse 
monate tse tswekere, ha di ahe mmele. Ke di 
ja feela ka dinako tse itseng tse ikgethileng.

Ke ipaballa ka ho nwa metsi a mangata, a 
hlwekileng. Ntate o mpolelletse hore metsi a 
thusa ho hlwekisa mebele ya rona ka hare.

Ke boetse ke nwa lebese, le etsa hore meno 
a ka a be le matla. Monyane wa ka, Thabo, o 
rata lebese. 

Dinomaphodi le maro a ditholwana, di tatso 
e monate, empa ha di ahe mmele. Ke di nwa 
ka nako e nngwe.

Re tshwanetse 
ho nwa digalase 
tse 8 tsa metsi 
ka letsatsi

Mme o re ho boloka mebele ya rona e 
hlwekile, ho thusa hore re dule re phetse 
hantle.

Ke hlapa matsoho a ka kgafetsa. Hona ho 
thibela dikokwanahloko ho fetela dikarolong 
tse ding tsa mmele.

Ke bala ho fi hlela ho 10 ha ke hlapa 
matsoho. Hona ke ho etsa bonnete ba hore a 
hlatswehile hantle.

Ke boetse ke borosola meno  hoseng  ho 
hong le ho hong le bosiu bo bong le bo bong 
pele ke robala.

Ke apara ho latela maemo a lehodimo.

Mariha ke boloka maoto a ka a futhumetse 
ka dikausu. Ke boloka hlooho ya ka e 
futhumetse ka katiba, mme ke boloka molala 
wa ka o futhumetse ka sekhafo. Jeresi e 
boloka mmele wa ka o futhumetse. Sena se 
bohlokwa hore ke se ke ka kula.

Hlabula ke apara diaparo tse bolokang 
mmele wa ka o phodile, tse kang borikgwe 
bo bokgutshwane, sekipa le meqathatso. 
Ke rwala kepisi ho sireletsa sefahleho sa ka 
letsatsing.

Ho bohlokwa ho nna ho ikwetlisa nakwana 
letsatsi le leng le le leng hore ke dule ke 
phetse hantle.

Ka mehla thapama ke a tswa, ke tlolatlole 
kgati. Hona ho thusa ho boloka mmele wa ka 
o matlafetse, o shahlile.

Ke tshwanela ho tsoha ka hora ya 6 hoseng 
ho itokisetsa ho ya sekolong, ka hoo ke tima 
lebone la ka ka hora ya 8 bosiu.

Ntate o mpolelletse hore mmele wa ka le 
boko, di a phomola le ho hola ha ke robetse.

Boroko bo lekaneng bo nthusa ho tsepamisa 
kelello le ho ithuta sekolong.

Bana ba sekolo 
sa poraemari ba 
lokela ho robala 
dihora tse 10 ho 
isa ho tse 11. 

Ke tseba ho itlhokomela hantle. Ke motlotlo 
ha ke phetse hantle.

Ke boetse ke ruta Thabo hore a phele hantle.

Ke tshepa hore le wena o phetse hantle.


